
«Lыlаh уlапса щират»  
фестиваля пиlтащияты

Там каш верты па тынасты 
уйтантопса кашh таl сус по-
райн Lорвош районан верыlыlа. 
Тампуш щёхар тыlащ 12-мет 
хатаlан питаl. Кашh курт 
эlты Мужи воша хоттэl хоя-
тат ёхтыlыlат, рутlаl-lухасlаl 
пиlан уйтантыlат. Уйтты па 
хошты верlаl мира этаlтыlат.

Нын па «Живые традиции» 
фестиваля ёхтыlыяты. Хой 
муй lуh сыс lэщатас: хуl вой, 
шумах, соlаh хуl, вонщамот, 
толах па арсыр lэвпас. Ёра 
щиран рупитты хоятат, хой мис 
йиhк, щищкурэк пошах, нёхи 
lэщатlат, иса верытlат тынас-
ты хара тутlыты. Щи кеша 
мосаl щёхар тыlащ 5-мет хатl 
унты Lорвош район управление 
экономики хоща ёхтыlыты па 
заявка ханшты. 
Хой ёхатты кум ант шитаl, 

верытlат там электронной почта 
хуват заявка китты: ekonom@
shur.yanao.ru. Моlты инщасты вер 
тайlаты ки, там телефон хуват 
потартаты: 8 (34994) 22365. 
Ямал мувев lоватан тынасты-

пелтащты вер хув пора эlты 
манаl. Щи порайн Мужи вош 
ай куртые ус, хотlаl веlщи 
этты питсат. Ванты, нумаlта, 
Тобольск па Сумат вошат эlты 
Ай Ас хуват тынасты тутаh хопат 

Пулhават пеlа яhхиlысат. Манты 
юшеl хуват Мужи вош каlнаhан 
щутщаты lойlысат, щи кут хоя-
тат мосты пормасат lув эlтыlаl 
lутыlысат. Айнайн каlнаh тынас- 
ты хар уна йиты питас. Шоши ёх 
шай, саккар, lант, шар, щашкан 
па сак сахат вой сох, вуlы нёхи, 
хуl, lытап па арсыр вонщамот 
пелтыlысат. Щиты сус пора эlты 
Ас потты унты тынассат. Кашh 
таl аршак тынасты-lутасты хоя-
тат яха актащиты питсат. Катра 
нэпекатан ханшман уl: «1850-
мет таlан, Мужи курт тынасты 
харан тыныйм пормасат 2710 

щёрас соlкувая хоймеl. Щи 
таlатан Ирбитской ярмарка мет 
ун тынасты хара уlмаl, lув ты-
ныйм пормасlаl 75 щёрас моlтас 
соlкувая ёхатмеl». 1917-мет таl 
революция юпийн щи верат ши-
тама ювантысат.
Еllы па яlап щиран 1942-

мет таlан щимащ вер уllыйс. 
Щи порайн Lорвош район 
lоватан уlты яh моlтас кол-
хозат lэщатам па энмаlтам 
lэтотlаl алиlысlаl. Щи тум-
пийн аl хоятат ищи тохи 
пиlтащисат. Катра порайн 
воlаh ох антом ус, щишан 
хоятат lэщатам lэтотlаl па 
пормасlаl пиlан пелтащисат.

Хуlамхощъяh таl хащаман, 
2013-мет таlан «Ас тынасты хар» 
мет оlаh пуш lарпитса. Lувеl 
пуншты Дмитрий Кобылкин 
ёхтыlыйс. Аратаl, щи порайн 
Ямал мувев lоват эlты 40 моlтас 
тынасты хоттэlат актащисат. Па 
муват эlты тынасты ёх ищи усат.
Щиты «Ас тынасты хар» 

яh таl нэматса, 2023-мет таl 
эlты «Lыlаh уlапса щират» 
нэман понтса, рущ щиран – 
«Живые традиции». Щишан, 
lэщатыяты, актащияты па щи 
фестиваля яhхаты.

Иван Сандрин 
ханшам потар

Унтат ёсты верат ванан тайlайт

Хащам lапатан, унт lор 
тыlащ кимет хатаlан, округ 
кущаев Дмитрий Артюхов ре-
гиональной комиссияя тут ху-
ратты верат манты щиран уlты 
кущайт актыlыйс. Аратаl вер 
эlты «Ямалспас» хоща рупитты 
хоятат потарсат.

Щи веран Ямал губернатор 
номас понас, па регионат эlты 
мир нётты вохты. Там lапатан 
тут хуратты 75 хоят яlпа ёх-
тас: Карелия Республика эlты 
45 китса, Уральской авиабаза 
эlты 30 хоятан нётса. Иркутск 
вош эlты 100 хоят ёхтас. Lув 

Красноселькупской, Пуровской, 
Надымской районата мантсат, 
хота артан тут питман уl. Щи 
еlпийн 150 хоят Екатеринбург, 
Архангельской па Тюменской 
область эlты ёхатсат.
«Тампуш Ямал муван шеhк 

руваh, щишан нюрмат па унтат 
хохтамат. Мувеван тут артан 
питас па сора лакки манас. Тут 
питам вер муh ванан па вант-
ман тайlэв. Тата тут хуратман 
рупитты хоятат тумпийн па 
регионат эlты нётоп вохсув. 
Нефтегазовой компанияятан ру-

питты хоятат там веран ищи 
нётты питlат. Ертаh хатlат 
ёхаттыйн кеншак питаl, ёлха 
йиl. Унтат па нюрмат ёсты вер 
шимlамаl», – Ямал губернатор 
Дмитрий Артюхов ястас.
Тут хуратты тахаятан хоты 

верат манlат кашh пуш айкеl 
верlа. Нын ки хоlща тут 
кащаlаlты, 8-800-100-94-00 
па 112 телефонат хуват айкеl 
вераты.

Аллина Тоярова
ханшам потар

Хурыман уlаты

Ин хащам ятан, мет 
шопаh там lуhан, округ 
lоватан артан тут пит-
ман уl. Унт lор тыlащ 
ветмет хатаlан хащ кат-
сота ант ёхтас, щит 
туп постам отат. Lув 
тумпиlаlан ант поста-
ман хонна ветъяh тут 
питам хар ус. Куш 
тухаl тахаятан ертаh 
хатlа ювантыйс, туп па 
тахаятан ищипа артан 
тут питас.

Там хатlатан Красно-
селькупской, Надымской, 
Кев сыl, Пуровской, Та-
зовской, Lорвош районат 
ёсlайт. Тут хуратты мир 
нийlсот хольмаhкема ёх-
тас. Щи кеша рупитты 
хоятат тумпийн куртаh 
па вошаh хоятат иса 
щита нётlат. Мир уlты 
тахая тут ант эсаllат.
Lаварт ята ай курта-

тан па касаlман яhхты 
хоятат питыlыlат. На-
дымской районан уlты 
мохет тащlаl па щах-
рата иса воштыlыllаl. 
Атаh-хатl тут хуратман 

яhхlат. Мувеl, нётайlаl 
пиlан сайlаlат. Там 
мосванан Нори пуhаlан 
уlты тащаh ёх щимащ 
вера питыlысат.
Щишан, нэмоlты вер-

lы таl такlыя унта аl 

манаты, ратхар аl ву-
щитаты. Тут lэвам ки 
кащаlаlты, ясаh мох- 
ты вераты.

Аллина Тоярова
 ханшам потар

«Честный 
маршрут-2026» 

яhхапсая lэщатыlа

Ешауl Ямал губерна-
тор Дмитрий Артюхов 
нийlмет пуш куртат 
па вошат хуват манаl. 
Кашh таl lув щита уlты 
хоятат пиlан уйтантыйl. 
Верам па постаты верат 
эlты потартыйl. Яlпа 
омасты хотат вантыйl. 
Lапат таl сыс кущаята 
780 партапса мас, 100 – 
туп туняl.

Тампуш па Честной 
маршрут яhхапса по-
стам щиран lув аршак 
аl хоятат пиlан уй-
тантыты питаl. Щит, 
хоты там еlпи таlатан, 
вошаh-куртаh хоятат, 
хой lаhхаl уйтантопсая 
ёхатты. Ин па хоятат 
рупата харата яhхаl. 
Щита инщасlаllы па 
вантlаllы, хоты мир 
рупитаl, муй нуша тайl.
Ванан тайты вер – щит 

СВО хоща уlты ёхlув 

па lув хоттэl хоятlаl 
пиlан. Щи порайн мет 
воlаh инщасапсайт этlат. 
Юхат щитат закон щиран 
нётопса верата понlайт. 
Тумтак уlапсая постам 
таlан леккар хотат вант-
ты питlайт, па щита 
рупитты хоятат пиlан 
потар туlа.
Округ lоватан ин 100-

мет таlа lэщатыlа, 2030-
мет таlан емаh хатlат 
манlат. Таl питщам вуш 
эlты Дмитрий Артюхов 
«Ямал-100» нэмпи про-
грамма пуншсаllы. Щий 
хоятат китты партапсайт 
lоhlат. Там хатlатан 
хуlам щёрас моlтас во-
lаhа тыйlтаты вер кит-
са. Честной маршрут 
манты порайн уйтантыты 
хоятат пиlан щит эlты 
ищи потар манаl.

Аллина Тоярова
ханшам потар

Там ванан, Новосибирск вошан, йис пор-
масат шавиты хотан, шеhк хорам па умащ 
«Ямал мув ханшет» нэмпи вантапса пуншса. 
Александра Ларионовна Юхлымова ермак 
щашкан эlты ёшан щуртам ханшеh рупатайт 
щита этаlтаlайт.

Ямал мув lоват верантты па Новосибир-
ской йис пормасат шавиты хотhан кутlанан 
яха рупитты нэпек ханшсат. Щи пора эlты 
Новосибирск вошан кимет пуш тамащ ван-
тапса верlа. Туняl оhат lов эlты эвтам 
хорам хорат па пормасат тата этаlтасайт. 
Тампуш па ермак щашкан эlты верам ох-
шамат, хорат, ернасат тусайт.
«Тами анта туп аl щуртам ханшет. Там 

матты ки, катра пора эlты китам айкеlат, 

хоты хантэт йис порайн веlпасlысат. 
Турмеl, йиhкеl, мувеl шавиман, ротая 
усат. Таl пора ищкет па lуh сыс хорам 
ольпат тата лакки lарпиlаlат. Хора по-
нам войlаl матты ки ин нох пурlаlат, 
еl шушмаlат. 
Тамащ рупата вертыйн, муй арат юр па 

ош понты мосаl. Кашh щашкан щелам 
ар пуш оляпан нёсытты, каврам аяман 
шошамты, пусты, сораlты. Щи тумпийн, 
тыйты хораl вантты хорпия верты мосаl. 
Рупатайт ванттыйн, нумасlан, нэпек нёсыт-
ты иlампа кеншак, хун тамащ ващ ермак 
щашкан хораматты», – Новосибирской каш 
па вантапса верат туты воlаh нэ Юлия 
Шуклина ястас.  
Вантапса пуншам порайн, мойh хоятат 

кеша, мет оlhа Александра Ларионовна 
потар тус. Хоты lув номас вераl, маты 
щашкана муй хорпи хор понты. Рупатая 
тыйм хорат хоlща уl па муй хорпи еllы 
манты номпсат хоlна тайl, хоятата ястас.
Тамащ ошаh, хорасаh па тус ёшаh нэhие 

муh ханты хоятlув кутан уl. 

Зоя Куртямова ханшам потар

Сэман вантты умащ вантапса 

Айкеlат

«Lух Авт» газета кашh lапат йи пуш этlыйl. 
Тухаl ишан, ёхаттаl унты таlаh lапат хащаl. Щи 
веран, сорашак айкеlат мощатты ураhан, нынан 
мосаl «Lух Авт» поныlыты айкеlат «ВКонтакте» 
па «Одноклассники» хоща мощатыты.
Щи ураhан там QR-код мохты lоhаты, па муh 

верыlыты айкеllува ханшlтыяты. Кимет веран, 
айкеl lуhатты тумпийн, щита рахаl ясаh ханшты, 
потран сама ки рахас – пос понты.
Муh па, нын вантам айкеllан эlты ищи нопсэв 

тыеl-тохеl поныlыlэв, вантlэв – мата айкеlат 
па муй эlты хоятат lуhатты lаhхаlат.
Тумтак ёшна, тумтак курна ханты мир уlапсаев 

ияха понасман еllы туlэв, ханты мир ясhев 
шавиlэв!

Сорашак айкеl мощатты ураhан
Там QR-код хуват 
lоhаты па вантаты, 
муйсыр нётопсайт 
СВО хоща уlты 

мохета маlайт. Щи 
тумпийн нэhlаlа, 

няврэмlаlа, 
аhкиlаlа па 
ащиlаlа ищи 

нётопса вуты рахаl.

ОБЪЯВЛЕНИЕ

(Оlаh шупаl № 31 lуhтаlн)

Панзи хуl веlпасlаты пан Lорвош рыбо-
участка lуhтасаl. Ин сита lапат хоттэl хуl 
веlман уl. Си еlпийн Вениамин Максимович 
па Ирина Константиновна Питласовhан иси 
си куртан усhан па хуl мосятыlысhан. Еllы 
потрэм lын эlтан туlэм.

Няlъяh моlтас таl  

хуl мосятас

Вениамин Максимович уlмаl сыс иса хуl 
веlман рупитас. Уlапсайl па рупатайl эlты 
ситы ястас: «Ма 1975-мет таlан ашкуlа ет-
шаптасам. 1977-мет таl эlты 2015-мет таl 
унты Lорвош рыбоучасткан хуl веlман усам. 
Кат таlа туп армияя яhхсам. Иса Панзияйн 
рупитсам. Йи таl хуl веlпасlаты панэман 
кусяя поныlысайм. Си порайн ма хорпем 
хоятат ун рупата версат. Веlпасlаты хоятlаl 
вантман па нётман тайсэl: хопатан, хоlапан, 
бензинан мийlысэl. Си юпийн звеньевойт 
питсат. Lув веlпасlаты панlаlан аl рыпака 
усат. Туп рупитты хоятlаl вантман тайсэl. 
Асем 1950-мет таlан веlпасlаты питас, 

lапатьяhкем таl тата уllув. Михаил Мак-
саров шуhат пиlан ноптаlсув. Ин апсеl 
па похаl тата хуl веlман уllат. Муh ин 
няврэмlув пиlан ты аl сютсяты ёхтыlыlув: 
хоlап понlув, вонсямот акатlув, нэhат шу-
мах верlат.  

Умась пора ус

Еlпи хуl веlпасlаты ёх емаh хатlэl 
тата верыlыса. Туп Михаил Максаров уlты 
тахаеlан. Сита хар таха, пеlhа 
шимаl. Мойh хоятат, рутат, 
каш верты ёх ёхтыlысат. 
Кина тутlыса. Русь ики – 
дядя Саша Крылов кина 
этаlтыйс, хопан 
ёхтыlыйс. Муhева 
кина аляс па еl- 
lы па паната 
маныlыйс. Моl-
ты сютсяты хат- 
lатан асиlуван 
-аhкиlуван Ван- 
тыкурта эсlы-
саюв. Сита нянь 
верты, lапка, 
лёхитыты па каш 
верты хотат усат.  

Бильярд ёнтман ешащсув, якты яhхсув. Шеhк  
яма усув. 
Панэван шеhк ар хоят ус. Меhкхот пухар, 

Унтсыlкурт эlты хоятат тата хуl веlман 
усат. Хуl ар. Кат lашкуп lойс. Нохlышак 
вуlы хотат усат, сита оlаh ноптаlты таха ус. 
Таlта па кимет. Итат сиlта сойп воськаlат, 
кимет – таlта. Си порайн йиhкаl сыстам, 
кеваh ус. Сяlта па кашh таl муватты, 
торанан энамты питса. Кевlаl иlан хась-
сат, муваl иса нох этас. Си еlпийн панэв 
пуhаlан пухар антом ус. Ин lув сита этас 
па йи уна йиl. Сорты порайн нох этаl. 
Ешауl варасан этlа. 
Еlпийн муh Хашпухра ант касlысув. Су-

сан тата хоlап воськисув, щёхар яма хойс. 
1971-мет таlан тохи касlыты питсув. Тата 
сорты питаl, ныкlы манlув.

Там йис уlапсаеl

Вениамин Максимович па Ирина Констан-
тиновна пенсияя манмаlан, кашh сус Lорвош 
районан верты тынасты хара пиlтасьlаhан. 
Сит эlты ханты хоятэв ситы ястас: «Кашh 
таl яhхlаман, тыныты хуl lэсятlаман. До-
говор ханшсув. Таlа хуlмет шуп тонна арат 
квотайн маlайм. Ин нэпекан китсайман. 
Инсясlат, муй хорпи, муй сирн верам па 
муй арат хуl туlув. Муй арат па муй хорпи 
вонсямот тыныты туты верытlаман. Хасям 
таlан катсот киlа ар хорпи хуl, нохар, вон-
сямот па хуlвой lэсятсаман па тутlысман». 
Вениамин Максимович па Ирина Кон-

стантиновна, еllы пеlа тумтака уlатан. 
Няврэмlанан, хиlыlанан, шавиман ат тай-
lайтан. Уlапсайн кеншак ат уl, пасанан 
тэlаh, хоlапlан хуlаhат ат уllат. Тумтак 
ёш, тумтак кур!  

Альбина Тырлина 
ханшам потар 

Панзи панан веlпасlыман усhан

Хоттэl хоятlам потрат

Вуща уlаты! Хоттэl хоятlам пиlан арсыр муват хуват яhхlув. 
Щи эват ин ай эвем Порават ныh Елизавета потар ханшас.

Владивосток восна 
армияя тутлиса

Уlты Хон мувев хорам па 
lащкам. Ащем Герман Егорович 
Наков, энамты порайна най этты 
пелак Владивосток восна, Рус-
ской нэмпи пухар хоща армияя 
тутлиса. Щи вер нумман ащем 
пиlна щи яhхсаман. 
Владивосток вос – Россия му-

вев кимаlна, най этты пелакна 
уl. Вос кат пелкаl сахат Амур-
ской па Уссурийской лухhан. 
Щи йиhкат Японской щарас 
хоща питlат, юхат па Тихий 
океан пеlа овlат. 

Катра порайна там вос антам ус. Воlаh уйтаh ураh муват. Муваh 
нэhхыlаl удэгейцат, нанайцат па тазат уllат. Ар хорпи ур кати 
– тиграт па леопардат уlты мув. Ванна Китай хон мув. 
Катсот пеlа таl еса антам сайна Россия мув нэhхы Алексей 

Шефнер соlтан матросат пиlна «Манджур» нэмпи тутаh хопна щи 
панна хойсат. Тата юх хотат, пормас савиты lопасат оматсат. Восэl 
еhитман лялясты мур эват лап сайlасэl.

Николай Николаевич
Муравьёв-Амурский

Тата щи катсот таl антам сайна Николай Николаевич Муравьёв 
«Америка» нэмпи вуl тутаh хопна там щарас лухна lаhас. Тата lув 
сыяlасlы па юхат артаlасlы нётытlаl пиlна вос оматты лот. Па 
уйт lор тыlащ кимет хатаlна 1860 таlна вос оматты нэпек постаса. 
Николай Муравьёв Россия хонэв най этты кимаl пелак муват ку-

щайи оматса. Lув юраlна, Китай хон пиlна лялясlы уlты ураhна, 
Айгунской па Пекинской постам ясаh (договор) постаса. Николай 
Николаевич ар юр понас там най этты Россия кимаl муват туhа-
щира lэщаты куссы. 
Щи антасна щи пора Россия хон кущайна граф воlаh нэмна 

мойlаптаса па Николай Николаевич Муравьёв-Амурский алщи-
ты питса.

Транссибирской курты юс

Юхат тата Транссибирской магистраль курты юс lэщатса. Москва 
вос эват ты унты. Щи вер Россия хонэв хоща уlам Александр III, 
1891 таl эват верты питса, па 1916 таl моса. Хуватl щирна Москва 
вос эват 9 щёрас 300 километра питаl. 
Хоlна «Воlаh Сибирской путь» нэман алщиlа. Там курты юс яха 

антасна Россия кимl Сибирь па Дальний Восток муват яха lэщатlаlы. 

Ащем энамты порайн

Энамты порайна, ащем Герман Егорович Наков, тата соlтана уlман 
вуl тутаh хопна яhхас. 
Ащем – каlаh хотна энмам па рупитам нэhхы. Аскуlа етсаптамаl 

юпина, Кевна каlаh хотна рупитас. Товина, Кевна касаlмеl юпина, 
Питlор эват ясаh ёхтас, армияйна туты нэпек lувеl ёхатмаl. Ащем 
щи порайн энамты ханты няврэм. Кев эват курна курты юс моса 
сусаl, па юхат Пулhават вос эват Тюменя тохlаh хопа пурlаман туса. 
Щиlта па курты юс хуват Владивосток вос пеlа. Па тата Русской 
нэмпи пухар хоща, вуl тутаh хопна Тихий океана яhхас. Щи пора 
эват нильюh таl манамтас.  
Ащем вус итта охl вотса. Мин lув пиlаlна lув энамты муваl 

хуват сусыlысман. Lув манэм алиlысlы, этаlтысlы хоты армияйна 
уlам лотlаl. Щи оlаhна ниl таl сайна, ма ищи ты омем па опем 
пиlна ёхтыlысам. 
Ащем пиlна Русской пухар хоща ёхатсаман. Босфор Восточной 

нэмпи щарсаh лух мохты йисман. Вуl океанариум хоща яhхсаман. 
Камн арат щарас хуl, арсыр вой вантсаман.
Владивосток хоща Токаревской нэмпи маяк уl. Йиhк иlпина 

уlты кев юс хуват йисман. Нэhхэт яhхты юс. Токаревской кошкая 
алщиlа. Кати хораспи юс. Тутаh хопат юс альтыт – Амурской за-
лив йиhкат кутна lояl.

Фокино вос

Порават ху ащем энамты пора Фокино нэмпи восна яhхсаман. 
Владивосток эват сот моlтас километрайна. Щарас лух lыпина. Щи 
лух нэмаl залив Стрелок Японской щарасан. Там лотна щи ащем 
соlтана энамты порайна ус. Тата щи Россия хонэв Тихоокеанской 
флот мет воlаh лотэl. 
Владивосток эват мантэман оlаhна емаh хота яhхсаман, рутlаман 

эlты мойlапсаят lутсаман. Па вуl тохlаh хопна Москва вос пеlа 
пурlасман. Нийl щёс пурlаман манман Москва восна ёхатсаман. 
Щиlта па ёхы пурlасман. Тами кемна па ям вуlам уlаты! Сора кусы! 

Герман Наков lэщатсаllы

Там ванан Русскинской куртан верам вой 
хорасат тайты хота яhхсам па щита кущая 
уlты нэ Татьяна Александровна Ядрошнико-
ва пиlан уйтантысам. Щи тахайн lув ащеl 
шуhат Александр Павлович Ядрошников 
уlты-хоlты хуватан айlтыена lэщатас. 

Ма щи хатнэху катра яма уятсэм. Имоlты 
товийн ма lув эlтайl ищиты айкеlат вусам. 
Щи порайн lув тамиты щи манэма нюхмас: 
«Володя, наh уйт lор тыlащан ма хощаем 
ёхта, мин lуlан, кат ху щиран, яха, Туром 
ёхан хуват lунтат веlтыя яhхсаман».
Щиhанща амуя па, иса нэмоlты порайн 

кум ант шитсам. Щаlта па еllы щи lухсэм 
пиlан ант па уйтантысам. Юхат хуlсэм, 
хоты lув сорма питас. Там ванан ма яlпа 
Русскинской курта мантсам па lув эвеl хоща 
вой-хуl хорасат тайты хота, рущ щиран 
«Музей Природы и Человека» тахая ёхатсам. 
Тамхатl щи музей хот ма lухсэм шуhат А.П. 
Ядрошников нэман юкантса. Куща нэhа па 
lув ун эвеl щита рупитаl. Щи вер ураhан, 
ма эвеl пиlан потарсам:
– Татьяна Александровна, наh А.П. 

Ядрошников ащен нэман юкантам «Музей 
Природы и Человека» вой-хуl хорасат 
тайты хот эlты газетаев lуhатты хоятата 
моlты хорасаh айкеl верlан?
– Ма ащем шуhат нэман юкантам па lув 

верам музей хотаlан катра порайт вуш эlты 
куща нэhа уllам па иса тата щи рупитlам. 
Муh хощаев наука щира рупитты нэhат кашh 
пуш сыр-сыр тус па хорасаh айкеlат иса 
ханшlат, муй щиран тамащ па тумащ войт, 
хуl хорасат тата версайт. Щи вер ураhан, ма 
ин щиты наhена япсыена потартыя верытlам, 
хоты ма ащем шуhат 1988-мет таl вуш эlты 
там музей хотаl япсыена lэщаттыя питщас. 
Щи порайн, муh Русскинской куртэван ар 
пелак иса ханты хоятат аратэlан хоттэl 
мохиlаl пиlан усат. Щиты ащем шуhат но-
мас верас, куртэван атэl музей хот пуншты. 
Lув, ванты, катра порайн хантэт кутан ус па 
lый эlтайl унт вой сохат вуйман рупитас. 
Тамхатl ма япсыена ястатыя верытlам, хоты 
ащем шуhат хус моlтас таl вой веlпасlаты 
хантэт кутан ус. Тромаган ёхан ай унтаh 
куртатан уlты ханты икет па ёх няврэмат, 
иса япсыена уятсаllы па номасан тайсаllы. 
Мосаh, щи вераl ураhан lув ханты хоятатан 
ищиты самаhа тайса.

Щи ураhан, хун lув «Музей Природы и 
Человека» lэщаттыя номас япсыена верас, 
ханты мир ёхlаlн-нэhlаlн шеhк яма арсыр 
нётапсаятан иса верса. 
Атэlт щиран lув хун па lуlан тамащ ун, 

хорамаh вой хорасат тайтыя муй lэщаттыя 
щират мощатас. Щи вер ураhан, хун Алек-
сандр Павлович номасан ёхатса, хоты хуl 
па вой хорасат lэщаттыя хот тата япсыена 
верты, lув ханты мирэв хоятатан ар пелак 
эlты, туса па вещката арсыр вер хоща, 
иса тынlы-пелlы нётса. Ванта, ащем шеhк 
lаhхас тата анта туп сыр-сыр хуl па вой 
хорасат арсыр мират хоятата ванlтатыя. 

Lув шеhк-шеhк lаhхас сыр-сыр мират 
тый ёхтыlытыя хоятата ханты мирэв йис 
уlты-хоlты щират па верат ванlтатыя, 
lуlан па мир ёхат нумассат, хоты катра 
хантыlув усат па уlапса щирlаl еllы 
lэщатсат. Щимащ воlаh верат ураhан, lув 
иса кашh порайн ханты ёхlув-нэhlув па 
йисаh-нуптаh хоятат инщасас, муй щиран 
хуl па вой хорасат lувеlа еllы lэщатты 
рахаl па муй иса верты ант рахаl? 

(Еllы па уl)   

Владимир Енов 
ханшам потар

Вой хорасат тайты хот 

Т.А. Ядрошникова музей хотаlан. Тамащ хота яhхты умащ.

Няврэмат кашh пуш актыlыlайт.

Йи ху йив эвеl пиlан уllаhан. Хув, муй 
ван щиты усhан. Йи порайн йив пох аlаh нох 
киlас. Lын lэсhан, шай йинщсаhан, йив пох 
хара вой веlты манас. Хув, муй ван яhхас, 
етан ёхи ёхтас, lаhки веlас, нёхас веlас. 
Охlан-сэмlан муhкалмасhан, иl оlсаhан.

Аlаh нох киlсаhан, lэсhан, шай йинщсаhан. 
Йив похаl па хара манас. Хув, муй ван 
яhхас, етан ёхи ёхтас, нёхас веlас, lаhки 
веlас. Етная йис, охlан-сэмlан муhкалмасhан, 
иl оlсаhан.
Йи моlты порайн, хатlа йис. Йив похаl 

хара манам юпийн йив эвеl ёlан омастаl 
эlты йи ху lоhаl. Ёхи lоhас, вуща верас 
па ястаl:
– Ма охем ванты.
Йи нэhаlан охаl вантты питса. Хув, муй 

ван каншсаllы, йи нэhаl ястаl:
– Ешауl йив похем ёхатаl, ёхи мана!
Йи хуйl нох lойс, ким туп питас, йив 

похаl ёхтас:
– Хотаl вантаl-хуlантаl!
Йив похаl еша ликащас, lэсhан-йинщсаhан, 

иl оlсаhан. Аlаh нох киlсаhан, йив похаl 
хара манас. Йив похаl хара манам юпийн, 
нэмоlты хув ант ус, ищи хуйl па ёхтас. Ёхи 
lоhас па нэhаl пеlа ястаl:
– Охем ванты!
Йи нэhаlан охаl вантты питса. Хув, муй 

ван вантсаllы, йи нэhаl ястаl:
– Киlа, ёхи мана! Йив похем ёхатаl, ля-

ватты питаl. Lув нох lойс, ким туп этас, 
йив похаl ёхтас. Йив похаl ёхи lоhас, еша 
ликащас. Lэсhан-йинщсаhан, иl оlсаhан.
Аlаh нох киlсаhан, йив похаl хара манас. 

Йив похаl хара манам юпийн ищи хуйl па 
щи ёхтас. Ёхи lоhас йи нэhаl пеlа ястаl: 
– Манlан ки – туlэм, ант ки манlан – 

ищи па туlэм! Охем ванты! Охаl вантты 
питас па йи нэhаl ястаl:
– Lоя! Мана! Йив похем ёхатаl, ляват-

ты питаl!
Йи хуйl нох ант lойс. Щиты ох ванттан 

эlты, йив похаl ёхи lоhас. Веhаl пиlан вуща 
верас. Ин ху упаl пеlа ястаl:
– Йив эвен маlэн – туlэм, ант ки маlэн 

– ищи па туlэм!
Йив похаl ястаl:
– Хоты верты? Lув кашl – ат манаl! Ма 

lувеl ант катаllэм.
Йи хуяlан таhрэмаса-пащармаса, щепа 

хойlса. Щитаlан ким этас, ёхи манас. Lув 
куртаlа ёхтас, lув вошаlа ёхтас, хотаlа 
lоhаlсаllы, щеп эlты имеl нох таlсаllы, 
хотхара юватсаllы. Lоватаh нэ lоватаlан 
lоймтас. Паlатаh нэ паlатаlан lоймтас.
Щиты уlтан-хоlтан эlты, имеl похие тайс. 

Похлэhкеl хатl суран энмаl, хатl машан 
энмаl. Хухатlыты lовата йис. Аhкеlан он-
тапан ёнтса. Онтапан оlман похаl нёхlас, 
онтап катна тохнамтас. Икеl ёхи lоhемас, 
имеl сэhкты-веlты питсаllы.
– Ивlап-асlап пох-эви! Ма эlтэм тайм пох 

ки ус, щиты хун нэрыйс!

Ащеlан юх онтапан верса. Юх онтапан 
верса, аhкеlан юх онтапа оlтаса. Юх он-
тапа оlтаса, похаl нёхlас, юх онтап катна 
тохнамтас. Икеl ёхи lоhемас, имеl па щи 
сэhкты-веlты питсаllы.
– Ивlап-асlап пох-эви! Ма эlтэм тайм пох 

ки ус, щиты хун нэрыйс!
Ащеlан карты онтапан верса. Карты он-

тапан верса, аhкеlан карты онтапа оlтаса, 
похаl нёхlас, нёхlас, карты онтап катна 
тохнамтас. Икеl ёхи lоhемас:
– Йивlап-асlап пох-эви! Ма эlтэм тайм 

пох ки ус, щиты хун нэрыйс.
Имеl сэhкты-веlты питсаllы. Щиты уlтан-

хоlтан эlты похан хухатlыты lовата йис. 
Хухатlытаl каша, йи хатlа йис, вош тэl 
ёх-курт тэl ёх щемпар кев поталыйн ёнтlат.
– Lапат нёхас паlат урт тайм пох, муh 

щемпар кев поталыйн ёнтlув. Муh щемпар 
кев юватlув, наh катlы!
Щемпар кев юватса, lув катаlсаllы.
– Та, ин ма ёхlы юватlэм!
Щемпар кев ёхlы юватсаllы, курт тэl-вош 

тэl ёхlаl йи пелакан патан тусlы. Щитаlан 
ёхи lоhемас, охаl-сэмаl муhхемасlы, иl оlас.
Аlаh нох киlас, ким этас. Ёхlаl щемпар 

кеван ёнтlат:
– Lапат нёхас паlат ай урт пох, щемпар 

кеван ёнтlув!
Щемпар кев поталы юватса, lув катаlсаllы. 

Щемпар кев потаlы ёхlы юватсаllы, 
курт тэl-вош тэl ёхlаl йи пелкаl патан 
тусlы. Щитаlан ёхи lоhемас, охаl-сэмаl 
муhхемасlы, иl оlамтас. Ащеl ёхи lоhемас, 
имеl сэhкты-веlты питсаllы:
– Ивlап-асlап пох-эви! Ма эlтэм тайм пох 

ки ус, щиты хун нэрыйс. Курт тэl-вош тэl 
ёхlаl йи пелкаl иса веlсаllы.
Щитаlан lув аlаh нох киlас, ким 

этас, курт тэl-вош тэl ёхlаl щемпар кев 
потаlыйн ёнтсат.

(Еllы па уl)

Любовь Возелова 
нэпека lэщатсаllы

Щемпар кев

Хорат потарlат

Lуh кутап хатl постаса

Хащам lапат ох хатаlан Ямал мувев lоватан емаh хатl постаса. Унт lор 
тыlащ 2-мет хатаlан аратаl уlты мир ёх lув уlты тахайlаlан порыlыты харатан  
яха актащисат.

Щи хатаlн мохет, хой вошан уl ёlан пасан омпсыlысат. Хой веры-
тас, порыlыты хара яhхас, Турам пеlа пойкащман, щел охаh щашкан 
щелам емаh юха ярсат. Ай 
куртатан па вуlы хотатан 
ханты хоятат lопасатан 
па оlаh ватухlатан lуhх-
lаl тайlаllаl. Lуh кутап 
хатаlан lэтоты ан тохи 
порыlысат.
Мет ун емаh порыlыты 

хар Константинов нэмпи 
Кев пай питаран lарпиlыса. 
Тохи хантэт, урат па сара-
нат хоттэl хоятlаl пиlан 
ёхтыlысат. Саран муват 
эlты мойh хоятат ищи щи 
пиlтащисат. Иса яха lатаhа 
емаh хатlэl постасэl, кас-
сат па каш версат.
Lорвош район lоватна 

Lорвошан, Питlоран, Lор-
куртан, Асован, Овкуртан, 
Ханты-Мужийн па Ващъёха-
нован хоятат ищи lуhхlаl 
пеlа порыlысат.

Иван Сандрин 
ханшам потар 

